LINGUA GALEGA E LITERATURA II     
2ºBAC                  LITERATURA

TEMA 1. A POESÍA DAS IRMANDADES DA FALA. CARACTERÍSTICAS, AUTORES E OBRAS REPRESENTATIVAS
O séc. XX supón en Galicia o nacemento do agrarismo e do nacionalismo, a continuación da emigración e a aparición do movemento obreiro.
En 1916 xorden na Coruña as Irmandades da Fala, que axiña se estenden por toda Galicia. O seu obxectivo máis inmediato é a defensa do idioma galego para recuperar a cultura. No 1918 decláranse nacionalistas, mais no 1922 escindiranse nunha liña política e outra cultural, arredor desta nacera a revista Nos. Ademais, fomentaron o cultivo de todos os xéneros literarios, que contribuiría ao asentamento e modernización da literatura galega. Neste período o xénero máis cultivado foi a poesía, hai poucas manifestacións da narrativa e teatro.
Os temas tratados no Rexurdimento foron imitados ata a saciedade: costumismo, ruralismo, historicismo profético, reivindicación social e anticaciquil... A influencia dos autores e autoras do Rexurdimento (Rosalía, Curros e Pondal) foi enorme.
Porén, tamén podemos dicir que algúns/algunhas destes/as poetas están influenciados/as polas correntes literarias de fin de século (modernismo hispánico, simbolismo francés, orientalismo, misticismo...).
As Irmandades emprenderon camiños cara á renovación estética e formal.
Destacaremos nesta etapa a Noriega Varela e, sobre todo, a Ramón Cabanillas pola súa gran calidade literaria e por abrirlle novos camiños á literatura.
· Antonio Noriega Varela
Noriega Varela na súa obra, Do ermo, fai una defensa da montaña xa que considera que é onde reside a esencia da persoa e da lingua galega.
A saudade, a liberdade, a emigración (é vista como una consecuencia da pobreza que hai en Galicia), a pobreza, a defensa do idioma... son unhas constantes na obra deste autor.
Podemos distinguir dúas etapas en Noriega:
1- Etapa ruralista costumista (influencia do séc. XIX). Nesta etapa utiliza unha métrica popular e a temática vén centrada pola descrición da paisaxe e da vida e costumes do campesiño.
2- Etapa de influencia modernista. A paisaxe segue aparecendo, pero xa dunha forma máis idealizada e refinada. Nos seus poemas aparecen as cousas pequenas, sinxelas e humildes (flor, vermes, saltóns, neve...).
· Ramón Cabanillas
Comeza escribindo na etapa agrarista (algúns dos seus primeiros poemas inspirados na loita agrarista), pero o seu labor literario consolídase na época das Irmandades da Fala, cos cales colabora activamente na difusión cultural. Aínda que tivo influencia dos autores do séc. XIX, abriu novos camiños na literatura, chegando a ser un dos principais autores en lingua galega. Cabanillas manifesta unha profunda relixiosidade e unha visión tradicional de Galicia idealizando a vida rural.
Desde o punto de vista literario, está influído por:
· A tradición greco-latina.
· A tradición folclórica galega.
· Principais autores do Rexurdimento.
· Romantismo serodio europeo e movementos simbolistas e pos-simbolistas (séc. XIX, sobre todo de Rubén Darío).
O modernismo parece que non exerce influencia na literatura galega, pero durante os anos de emigración en Cuba, Cabanillas entra en contacto con esta tendencia e incorporaraa á súa obra, así podemos apreciar a influencia modernista na:
· utilización de versos alexandrinos e sonetos de arte menor.
· presenza de elementos exóticos (princesas, xardíns, chineses, mandaríns...)
· sensualidade, musicalidade, preciosismo verbal, efectos coloristas... 
Pero Cabanillas amosa tamén na súa poesía características que o apartan do modernismo, como son o gusto polo folclore popular e o léxico rural, facendo del un poeta singular.
Dentro da súa extensa obra poética destacaremos:
· No desterro, Vento mareiro: poemarios onde se ven claramente as ideas agraristas.
· Da terra asoballada: empapado das ideas das Irmandades, vemos a súa ideoloxía galeguista. Hai unha defensa de Galicia fronte a Castela.
· Na noite estrelecida: Cabanillas crea unha historia mítica de Galicia.
(Nota: nos exames ao final de cada un dos temas hai que escribir unha conclusión e os títulos ao escribir á man deben subliñarse.)
TEMA 2. A POESÍA DE VANGARDA. CARACTERÍSTICAS, AUTORES E OBRAS REPRESENTATIVAS
Reciben o nome de vangardas uns movementos estéticos nados en Europa e que pretenden romper radicalmente coa maneira que había ata o momento de concibir a arte (pintura, escultura, literatura, cine...). As vangardas preséntanse en diferentes movementos ou ismos (futurismo, cubismo, dadaísmo, surrealismo e creacionismo), que teñen como características comúns a ruptura radical coa tradición, o emprego de temáticas pouco convencionais, a defensa dunha absoluta liberdade creadora, a concepción da arte como unha entidade autónoma que se debe valorar en si mesma e un rexeitamento do sentimental ou do romántico.
Os movementos de vangardas na poesía galega déronse a principios do séc. XX como resultado da influencia de dous factores:
· Por unha parte, hai unha influencia do Vangardismo europeo, que introduciu unha nova concepción artística baseada na reivindicación da obra de arte como unha entidade autónoma froito da intelixencia. As Irmandades tiñan interese polas novidades artísticas europeas.
· Por outra, a conciencia nacionalista que aflora en Galicia (o galeguismo non quería prescindir da tradición) e a recuperación dos cancioneiros da época medieval.
A consecuencia foi a aparición dunhas vangardas galegas orixinais. 
A prensa da época contribuíu enormemente no labor de difusión das vangardas, destacaremos revistas como Ronsel, Cristal, Resol, Alfar... que se sumarán a A NosaTerra e Nós.
· Tendencias, autores e obras
Neste período atopamos tres tendencias diferentes na poesía galega: a Hilozoísta, a Neotrobadorista e a Vangardista. A Hilozoísta e Neotrobadorista serán menos rompedoras coa tradición; será a Vangardista a rompedora co costumismo e patriotismo presente na poesía anterior.
a) Tendencia Neotrobadorista:
O Neotrobadorismo vese moi influído polos cancioneiros medievais, a súa poesía reincorporará elementos das cantigas medievais (refrán, leixaprén...); aínda que isto o unen a outros elementos modernistas. Destacaremos a Álvaro Cunqueiro (Cantiga nova que se chama riveira e Herba de aquí e de acolá) e Fermín Bouza Brey (Nao senlleira e Seitura).
b) Tendencia Hilozoísta:
Caracterízase por ser unha poesía breve, sinxela e de rima e métrica tradicional. O tema principal é a paisaxe (tema moi tradicional), pero cunha visión da paisaxe máis vangardista onde abundan as personificacións desta paisaxe. A súa poesía está chea de imaxes, metáforas e elementos sensoriais. O poeta máis destacado desta corrente será Luís Amado Carballo, autor dos poemarios Proel e O galo.
c) Tendencia Vangardista:
Vicente Risco será o gran divulgador dos novos movementos artísticos a comezo dos anos 20. A difusión das vangardas foi lenta e escasa en Galicia, xa que as Irmandades e o grupo Nós pretenden afirmar a existencia dunha cultura galega con posibilidades de universalización, non se quere renunciar a esa tradición.
Será Manuel Antonio o único escritor que podemos considerar vangardista (Creacionismo). En 1922 apareceu o manifesto Máis alá!, asinado por Manuel Antonio. Nel critica o pasado e o presente da cultura galega, onde aínda os escritores escriben como antes. Critica igualmente os que escriben en castelán. Manuel Antonio busca a ruptura coa literatura anterior, a orixinalidade e a renovación.
O seu poemario De catro a catro é claramente vangardista. Algúns críticos pensan que o poema ten como base unha viaxe marítima real, outros cren que a pesar dos continuos elementos mariños, non se fala dunha viaxe real senón que sería unha metáfora da súa alma soa e desamparada, sen referentes. O libro presenta unha estrutura circular. Ábrese cun poema que serve de inicio á travesía (“Intencións”), pleno de optimismo e vitalidade, que precede a unha serie de poemas centrados no mar, nos que o pesimismo vai gañando forza progresivamente; para rematar cun derradeiro poema (“Adeus”) no que o eu lírico volve á terra, á súa vila natal.
Características da súa poesía:
· Busca permanente da orixinalidade, non imitou a ninguén e ninguén se parece a el. Non se uniu a ningunha corrente vangardista, senón que colleu trazos de distintos ismos, pero está máis preto do Creacionismo (emprego de voces estranxeiras, presenza de linguaxe científica e tecnolóxica, ausencia de ritmo e rima, presenza doutras linguaxes: onomatopeas, código morse, formulas químicas...).
· Ausencia de argumento no poema.
· Creación de imaxes autónomas con respecto á realidade.
· Presenza dalgún elemento mariño.
· Fondo existencial dos poemas.
· A soidade.
· Referencias temporais ou ausencia do tempo, marcado por unha forte sensación de estatismo.
TEMA 3. A PROSA DO PRIMEIRO TERZO DO SÉCULO XX: AS IRMANDADES E O GRUPO NÓS (NARRATIVA, ENSAIO E XORNALISMO)
· As Irmandades da Fala
As Irmandades da Fala (creadas en 1916) constituíron a primeira organización do nacionalismo galego e tiveron un gran labor cultural: a nivel literario emprenderon camiños cara á renovación estética, formal e temática. A presenza dos distintos xéneros aumentou (poesía, teatro, narrativa, ensaio...). Crearon revistas e editoriais en galego (Lar, Nós...), onde poder publicar as súas obras e a súa ideoloxía. Tampouco debemos esquecer a importancia do xornal nesta época, moitos dos seus compoñentes eran xornalistas (como o seu fundador Antón Vilar Ponte) e utilizaban o xornalismo non só como medio de vida senón tamén como medio de difusión.
· Xeración Nós
O Grupo Nós está formado por Vicente Risco, Florentino Cuevillas, Otero Pedrayo e Castelao. A Xeración Nós é unha xeración de "inadaptados" pois non atopan acomodo no mundo que lles tocou vivir. Son inconformistas, insatisfeitos e rebeldes. Van na procura de algo “diferente". Nun primeiro momento pensan que o atopan nas culturas alleas, exóticas, no ocultismo, no esoterismo... pero logo decátanse de que o que buscan está no seu arredor: descobren a cultura galega e achéganse ao galeguismo.
A Xeración Nós é a creadora da prosa moderna. Os seus temas son variados: narrativa fantástica, critica á sociedade burguesa, dignificación das clases populares...
O ensaio será un xénero moi cultivado xa que con el podían formular claramente a súa ideoloxía e obxectivos. A etnografía, arqueoloxía, historia, xeografía, literatura... serán obxectos do seu interese.
Este grupo está fortemente vencellado ao xornalismo, no que todos colaboran. Este é considerado un medio para difundir as súas ideas ao mesmo tempo coa súa colaboración daranlle un pulo importante ao xornalismo.  A Nosa Terra, a revista Nós, Ronsel,  Pueblo gallego... serán os medios elixidos polo grupo Nós.
Dentro desta xeración destacan:
· Vicente Risco
Foi o máximo teórico do nacionalismo galego de entreguerras. Foi o pai da etnografía galega.
No seu ensaio, Nós, os inadaptados, Risco explica como escapando dunha realidade que lles resulta "abafante", chegan ao galeguismo.
Na súa prosa abandona o ruralismo, presenta o mundo urbano e aparecen outras clases sociais, como a burguesía (á que critica). A súa obra presenta intencións didácticas e humor critico.
En Do caso que lle aconteceu ó Dr. Alveiros hai moito de esoterismo e de exotismo e pouco de elementos galegos. É un relato de clara influencia modernista (trata o mundo da ultratumba).
N’O lobo da xente achégase máis á cultura popular (trata o mito da licantropía).
A obra máis destacada de Risco é O porco de pé, nesta obra satírica podemos apreciar unha forte crítica á burguesía. Nela, narra a historia do inexplicable ascenso de don Celidonio, personaxe materialista, vulgar e inculto, ata a alcaldía da cidade. Supón unha crítica feroz da degradación da sociedade burguesa que só vive pendente do diñeiro. Tamén aproveita para burlarse dos intelectuais acomodados, como o doutor Alveiros, contrapunto de don Celidonio, encarnación do intelectual sensíbel e culto, que acaba cedendo ante a presión das aparencias e da riqueza. O estilo da novela destaca pola riqueza e variedade da linguaxe, o sarcasmo, a ironía, a hipérbole e o emprego de enumeracións acumulativas.
· Ramón Otero Pedrayo
Galicia será o seu gran tema literario. Dado o seu interese pola historia e polos diversos períodos da historia de Galicia, os seus momentos de esplendor serán tratados por Otero. O seu pensamento cristián, o mundo do pazo, a decadencia da fidalguía e a súa relación co labrego serán o sinal de identidade da obra oterián.
Destacamos Os camiños da vida (ambientada no séc. XIX; narra, cunha certa visión nostálxica, a decadencia de dúas familias nobres do século XIX, que simbolizan o traspaso de poder da fidalguía rural á nacente burguesía urbana; e, con iso, a desaparición da sociedade rural tradicional galega, dominada polos fidalgos e polo clero) e Arredor de si (plasma a evolución do Grupo Nós. A través do seu protagonista, Adrián Solovio, álter ego do autor, narra o proceso de concienciación galeguista experimentado por Otero e os seus compañeiros de grupo.)
No tocante ao ensaio, Otero terá sempre como centro de atención a Galicia: vemos estudos históricos, manuais de xeografía, libros de viaxes...
· Alfonso Daniel Rodríguez Castelao
Estamos non só ante un grande artista (escritor, debuxante, artista plástico...) senón tamén ante un gran político e ideólogo. O seu pensamento é laico e non idealiza o pasado de Galicia senón que busca solucións para un futuro mellor.
Pretende reflectir a realidade do seu tempo: a fame, a pobreza, a emigración... As clases populares son as protagonistas das súas obras. O didactismo, humor e lirismo serán características da súa prosa.
Destacaremos as súas obras: Cousas (onde aparece texto combinado con debuxo e trata temas como a emigración, a miseria do campesiñado, crenzas populares, traxedias humanas...), Retrincos (un conxunto de cinco relatos breves, de carácter autobiográfico, nos que evoca lembranzas da súa infancia e da súa mocidade, cunha boa dose de humorismo e de nostalxia), Os dous de sempre (vemos dúas perspectivas diferentes da vida) e Un ollo de vidro. Memorias dun esquelete (historia fantástica de carácter crítico e humorístico que conta as vivencias dun esqueleto no mundo de ultratumba).
O seu ensaio, Sempre en Galiza, continúa a ser un referente para o galeguismo. Neste libro Castelao reflexiona sobre a política, lingua e historia de Galicia.
TEMA 4. O TEATRO DO PRIMEIRO TERZO: AS IRMANDADES, VANGARDAS E GRUPO NÓS
· Etapa anterior ás Irmandades da Fala:
A principios de século a situación da dramaturxia era moi precaria: era un xénero pouco cultivado e non existían compañías teatrais. É o xénero menos cultivado da literatura galega por dúas razóns fundamentais: a exclusión da lingua galega dos espazos públicos cultos debido á diglosia e as sucesivas prohibicións de representar en linguas diferentes ao castelán. A fonte do xuramento (1882) marca o inicio do teatro moderno.
Atopamos catro tendencias nesta época:
· a costumista- humorista.
· a social.
· a histórica.
· teatro lírico (zarzuelas e operetas).
· Etapa das Irmandades da Fala e o grupo Nós
A partir de 1916, co labor das Irmandades, o teatro dará un salto en cantidade e calidade. As Irmandades, como movemento reivindicador do idioma galego que eran, consideraron que o teatro era onde o galego podería conseguir prestixio social. As Irmandades fundaron pequenos grupos teatrais, escribiron obras, fixeron traducións... Ademais animaron os seus compoñentes a escribir obras teatrais. Usaron o teatro como unha arma política, reinvindicativa.
Neste período distinguimos dúas tendencias:
a) tendencia conservadora: fiel aos temas sociais, costumistas e históricos.
b) tendencia renovadora: intentaron modernizar o teatro e superar os moldes costumistas e  historicistas. Víronse moi influídos polos ballets eslavos, o teatro simbolista, o naturalismo portugués e a dramaturxia escandinava.
Entre os autores desta época podemos destacar a Antón Villar Ponte (tradutor e autor de pezas teatrais, entre as que destaca A patria do labrego),  Ramón Cabanillas (A man da santiña, unha obra de temática amorosa e de costumes e O mariscal, drama histórico en verso que nos presenta o mariscal Pero Pardo de Cela como abandeirado da oposición galega ao centralismo polo seu enfrontamento cos Reis Católicos), Xaime Quintanilla, Armando Cotarelo...
Centrándonos no Grupo Nós, vemos que este grupo amosa a súa ideoloxía nacionalista non só na narrativa e no ensaio, senón tamén no teatro; o teatro é o xénero que está máis en contacto co público polo que é considerado como un importante medio de influencia.
Dentro do Grupo Nós destacaremos:
· Otero Pedrayo
A lagarada, 1928: o argumento xira arredor dun labrego rico, é un drama amoroso rural.
Teatro de máscaras, 1975: nesta peza teatral, ademais do texto xoga un gran papel a música, a luz...; a montaxe en xeral.
· Vicente Risco
O bufón d'El Rei: nesta peza teatral vemos dúas visións opostas da vida: o poder, representado polo rei, e a ironía, representada polo bufón. Nesta obra Risco amosa unha influencia do impresionismo europeo.
· Castelao:
Os vellos non deben namorarse, 1941: Castelao utiliza as tendencias renovadoras do teatro europeo para escribir esta peza teatral de temática amorosa e ambiente e personaxes galegos. Castelao non só fixo o texto, senón que tamén realizou o deseño dos escenarios, roupa, carautas... Pretendía, partindo de personaxes tipicamente galegos, facer un teatro universal.
· Etapa das Vangardas
O teatro foi un xénero pouco cultivado neste período debido a:
· falta de compañías teatrais.
· rexeitamento de temas e técnicas existentes no teatro galego ata entón.
· os problemas de difusión que houbo no período da ditadura de Primo de Rivera,
A maioría dos escritores da Xeración do 25 acabarán revelándose como autores de teatro na posguerra.
No período de preguerra hai que destacar a Rafael Dieste coa súa peza A fiestra valdeira (1927). A publicación d’A fiestra valdeira (1927) de Rafael Dieste marca un momento importantísimo no teatro de preguerra; supón unha nova orientación do teatro galego. O tema teatral parte dun motivo popular: un vello mariñeiro, Don Miguel, enriquecido na emigración brasileira, encarga un retrato. O pintor pon como fondo do retrato unha paisaxe dun porto mariñeiro vista desde unha ventá. A familia do mariñeiro non quere que apareza esa paisaxe xa que lles lembra o seu pasado humilde. Don Miguel quita entón a ventá do cadro pero isto provócalle un esmorecemento do seu espírito. Finalmente, a familia accede a que apareza a paisaxe e daquela Don Miguel recupérase. A pesar de partir dun motivo popular, os personaxes están exentos de tópicos: presenta unha construción escénica coidada; con presentación, nó e desenlace, e unha intriga. Dieste fai encaixar todo perfectamente: decorados, pausas, luz, diálogos... A fiestra valdeira, peza de marcado carácter simbólico, é unha gabanza á franqueza e á fidelidade á propia identidade.
TEMA 5. A POESÍA ENTRE 1936 E 1976 A XERACIÓN DO 36, A PROMOCIÓN DE ENLACE, A XERACIÓN DAS FESTAS MINERVAIS
Nun primeiro momento vemos a influencia da literatura de preguerra, pero pouco a pouco van ir introducíndose novas preocupacións e tendencias. Aínda que ás veces parece difícil falar de grupos, xa que non se percibe moita unidade, podemos destacar as seguintes xeracións nestes anos de ditadura:
· XERACIÓN DO 36
A Xeración do 36 está formada por autores nados entre 1910 e 1920. Case todos estes escritores serán mobilizados durante a Guerra civil, feito que os marcará profundamente tanto persoalmente como literariamente. A represión posterior que houbo durante o franquismo fixo que a maior parte deles emigrase, silenciasen a súa voz ou cambiasen de idioma provisionalmente. Dentro destes autores podemos destacar:
Celso Emilio Ferreiro (triunfo do socialrealismo):
O seu primeiro libro importante, O soño sulagado, é un libro intimista onde se interroga sobre o sentido da vida, o fuxir do tempo... Estes poemas teñen unha clara influencia existencialista, pero atopamos tamén poemas de temática social.
Celso Emilio decantarase cada vez máis polos temas de denuncia social, un punto de inflexión que marcará o seu cambio cara a unha poesía máis comprometida será Longa noite de pedra. O título desta obra fai referencia ao período franquista e tivo un grande éxito e unha grande influencia en numerosos escritores Este poemario céntrase na mensaxe procurando chegar ao maior número de persoas posible, polo que adopta unha sinxeleza expresiva, pero chea de ritmo e musicalidade. Faise unha defensa do oprimido, da lingua... O humor, ironía e sarcasmo tamén estarán moi presentes.
Na súa época de emigrante en Venezuela, entra en contacto coa Hermandad Gallega, alí atopa unha colectividade dividida, desgaleguizada e pouco solidaria cos emigrantes. Isto levarao a escribir o seu libro Viaxe ao país dos ananos, onde critica duramente esta situación.
Outros autores desta xeración serán María Mariño (destacando o seu intimismo), Aquilino Iglesia Alvariño e Pura Vázquez (céntrase en temas como o amor, o desacougo, as lembranzas, o paso do tempo...).
· A PROMOCIÓN DE ENLACE
Estes autores acceden á cultura nos anos 40, en pleno franquismo, polo que este marcará as súas características: a maioría serán autodidactas, están illados con respecto á cultura europea,  descoñecen (debido á censura) a literatura feita antes, así como a feita no exilio e carecen de editoriais e revistas onde expresarse; por iso, cando a situación comeza a cambiar, eles tardarán un pouco en incorporarse á tarefa de recuperación da lingua e literatura galega e algúns serán remisos a abandonar a utilización do castelán.
Dentro deste grupo destacaremos a Luz Pozo Garza (O paxaro na boca, Verbas derradeiras, Códice Calixtino). A súa obra será sobre todo intimista, onde aparece o amor, a sensualidade, o erotismo, o mar, as lembranzas... Máis tarde a súa poesía é máis existencialista e posteriormente decantarse pola temática social.
Manuel Cuña Novás é o iniciador da denominada “Escola da Tebra”, poesía de base existencialista e nihilista que reflicte un mundo angustiado, presa do medo e a desesperanza. Ademais desta temática cultiva tamén, nos seus inicios, algunhas correntes de preguerra (imaxinismo e neotrobadorismo). A súa obra principal é Fabulario novo.
· XERACIÓN DAS FESTAS MINERVAIS
Son escritores nados nos anos 30-40, de orixe vilega e de familias, en moitos casos, pequeno-burguesas. Son universitarios e participaron nas Festas Minervais (concurso literario organizado pola USC que premiaba obras poéticas e narrativas escritas en galego). Non viviron a guerra civil, pero si que se criaron no ambiente represivo do franquismo, polo que non terán facilidades para contactar coas correntes culturais europeas (pola censura e illamento do franquismo).
A Xeración dos 50 pretende unha renovación temática e formal. Combinarán dúas influencias: por unha parte, terán como referente a tradición galega anterior e, por outra, a influencia virá por parte da literatura estranxeira, caracterizada polo rupturismo e a rebeldía. Os principais autores desta xeración son:
-Manuel María (Muiñeiro de brétemas, Terra cha, Os soños na gaiola): comeza con poemas intimistas e existencialistas (época da Escola de Tebra), pouco a pouco irá variando de temática. Os temas máis presentes na súa poesía son: a defensa de Galicia e a lingua, a loita contra as inxustizas, a defensa das clases populares...
-Uxío Novoneyra no seu libro Os eidos utiliza unha temática variada: paisaxe, poemas existencialistas, denuncia social... Formalmente é unha poesía sinxela, chea de musicalidade.
-Xosé Luís Méndez Ferrín co seu poemario Con pólvora e magnolias dá un salto cualitativo ao introducir unha serie de elementos estéticos e formais novidosos. O libro artéllase combinando dúas vetas: a da proclama política (a pólvora) e a da introspección intima (as magnolias). O tema máis frecuente é o do compromiso social e patriótico (amosa unha ideoloxía nacionalista). Aparecen tamén outros temas como a nostalxia do pasado, a morte, o erotismo...
-Xohana Torres, coa súa poesía intimista e María Xosé Queizán, co seu pensamento feminista, son outros membros destacados deste grupo poético.
TEMA 6. A PROSA ENTRE 1936 E 1976. OS RENOVADORES DA PROSA (FOLE, BLANCO AMOR, CUNQUEIRO, NEIRA VILAS)
Neste período perfílanse varias liñas narrativas:
a) Os continuadores da temática utilizada polo Grupo Nós, especialmente a que trata a decadencia da fidalguía (aparece nas obras de Otero Pedrayo). Así podemos destacar dentro deste apartado A xente na barreira de Carballo Calero.
b) O realismo popular: o autor máis representativo desta tendencia é Ánxel Fole. Fole ten predilección polo conto. Nos seus relatos atopamos unha sinxeleza argumental, linguaxe oral, importancia da paisaxe como elemento diferenciador de Galicia, humor e elementos fantásticos plenamente xustificados no texto. Emprega recursos propios da narración oral: os seus contos están pensados máis “para contar” (modelo oral) que “para ler” (conto literario). Recorre a fórmulas da oralidade, como apelacións directas ao receptor, ao que prepara para o que se vai contar e do que reclama atención, e hai unha presenza do narrador como protagonista supostamente real da historia.
A obra máis emblemática desta tendencia é Á lus do candil. Esta obra, de ambientación rural, está composta por historias contadas por distintos personaxes en longas noites de inverno; imítase a literatura oral e a temática nútrese de lendas e relatos populares. Está escrito en primeira persoa e utilízase a técnica de contacontos, que refire a un auditorio próximo feitos dos cales el foi testemuña. Estes relatos son a miúdo de carácter misterioso e inexplicable.
Contos na néboa está composto por unha serie de relatos de tipo humorístico e de ambientación urbana. Do mesmo estilo será Historias que ninguén cre.
c) O realismo fantástico que ten como representante a Álvaro Cunqueiro. Este realismo fantástico mestura a realidade cotiá e a fantasía, elementos culturalistas e populares, hai predominio da oralidade, o humor é unha presenza constante e úsase a intertextualidade (referencias a outras obras). En Merlín e familia podemos ver moitas das súas características. Ten como personaxe principal ao mago Merlín, á casa deste chegan diferentes personaxes en busca de axuda e Merlín soluciónalles o problema. Aínda que está composta por 17 relatos de argumento independente, hai elementos que lle dan unidade, como a presenza de personaxes secundarios, a voz narrativa e a estrutura dos relatos.
En Si o vello Sinbad volvese ás illas, Cunqueiro parte do personaxe e do ambiente das historias das Mil e unha noites. Presenta un Sinbad vello, retirado no país de Bolanda, que relata (coa axuda non só da memoria senón tamén da imaxinación) historias pasadas, mentres agarda conseguir unha nova nave que lle permita regresar ás aventuras do mar. O mariño, enganado, nunca conseguirá a nave e o seu idealismo, como en tantos outros relatos do autor, sucumbirá perante a dura imposición da realidade. 
Na obra As crónicas do sochantre, a acción sitúase na Bretaña francesa, na época da Revolución francesa. O personaxe principal, o sochantre (eclesiástico que dirixe un coro) de Pontivy é recollido por unha carruaxe na que viaxan varios defuntos, que lle relatan as súas historias.
Destacaremos tamén os seus libros de relatos, nos que aparecen personaxes populares inmersos en situacións extraordinarias ou diferentes: Escola de menciñeiros, Xente de aquí e acolá e Os outros feirantes. As temáticas son variadas: os oficios, a emigración, as malformacións físicas, os “creadores” ou soñadores, os tolos...
d) O realismo social ten como representante a Eduardo Blanco Amor. A obra máis representativa do realismo social é A esmorga. Para escribila, Eduardo Blanco Amor consideraba que os coñecementos que tiña da lingua non eran suficientes para a recreación dos personaxes e ambientes polo que realizou unha longa aprendizaxe do idioma, ampliaba a súa lingua e buscaba, ademais, a musicalidade. Alén disto, empregará as novas técnicas que marcan a renovación da narrativa do século XX; debido a isto, A esmorga considérase o punto de partida da narrativa moderna. Fronte ao narrador omnisciente habitual na narrativa galega, aquí achamos dous narradores limitados:
-o primeiro narrador sería o narrador inicial e o do epílogo: finxe reconstruír a historia e di que se vale de distintas fontes documentais.
-o segundo narrador está en 1ª persoa e é o que desenvolve o núcleo do relato.
Con respecto á ambientación, A esmorga presenta un ambiente novidoso xa que aparece un ambiente suburbial poboado de personaxes marxinais.
Outro libro para destacar de Blanco Amor é Os biosbardos: estamos ante un libro de contos escritos en 1ª persoa e que ten como protagonistas a rapaces que se enfrontan a experiencias que transforman a súa vida.
Na súa derradeira obra narrativa, Xente ao lonxe, o escritor presenta unha linguaxe diferente, axeitada aos personaxes, a cal no seu momento considerouse, por algún sector, como escabrosa; e o ambiente de prostitución e o sexo chamou moito a atención na súa época por ser algo inusual no momento. Esta obra narra a vida de Suso dende os 12 ata os 17 anos e está situada en Ourense nas primeiras décadas do século XX.
Á marxe destas tendencias podemos situar a Xosé Neira Vilas: foi o pioneiro da literatura infantil en galego. Destacaremos as obras agrupadas no ciclo do neno: Memorias dun neno labrego, Cartas a Lelo, Aqueles anos de Moncho. Esta obras xiran arredor da vivencia infantil na aldea, aparece o tema da emigración, as inxustizas, miseria... Memorias dun neno neno labrego tivo un grande éxito desde o momento da súa publicación, dado que moitos dos seus coetáneos viviron as mesmas experiencias. Este é un dos libros galegos máis traducidos a outras linguas. En obras posteriores, Neira Vilas analizará a emigración desde o punto de vista adulto e analizará as dificultades de relación que presenta a vida nas cidades.
TEMA 7. A NOVA NARRATIVA GALEGA. CARACTERÍSTICAS, AUTORES E OBRAS REPRESENTATIVAS
· CARACTERÍSTICAS
A chamada Nova Narrativa Galega (NNG) está formada por un conxunto de obras editadas entre os anos 50 e 70 e que inauguran un xeito novo de narrar. Hai un desexo de ruptura formal coa tradición narrativa.
Estes autores  e autoras asimilaron as distintas correntes (técnicas e temas) utilizadas na narrativa universal; por exemplo, comezaron a utilizar o monólogo interior, a fronteira entre o real e soñado dilúese, aplican técnicas cinematográficas, influirá tamén o "nouveau roman" francés...
Ademais, presentará as seguintes características:
- Reflicten nas súas obras unha sociedade alienante e insegura (froito do franquismo).
- Presenza de problemáticas sociais.
- Predominio de espazos novelescos urbanos.
- Esixencia dun lector activo, que se implique no que está lendo.
- O tempo deixa de ser lineal.
-O narrador deixa de ser omnisciente e aparece unha pluralidade de voces narrativas.
-Introducen o tema do absurdo existencial, intentando producir un sentimento de angustia.
- Presenza de violencia, tensión, personaxes problemáticos, sexo...
· PRINCIPAIS AUTORES E OBRAS:
Aínda que hai discusións entre cal sería o límite cronolóxico e os/as autores/as e obras que estarían dentro desta narrativa, podemos considerar os libros de relatos Nasce unha árbore e Memorias de Tains de Gonzalo R. Mourullo como as primeiras manifestacións desta Nova Narrativa. Aparecen asentadas as bases deste novo xeito de narrar, hai un novo enfoque da realidade e novos recursos técnicos e estilísticos. Posteriormente outros autores e autoras adoptarán as características desta NNG; cos anos estes autores irán decantándose por outros estilos e tendencias.
Xoxé Luís Méndez Ferrín (Ourense, 1938) é un dos principais autores desta narrativa. Iniciará a súa obra narrativa con Percival e outras historias (1958): este é un libro de contos, caracterizados, algúns deles, por un clima de misterio; hai tamén elementos míticos e presenza do mundo celta.
O Crepúsculo e as formigas (1961) é un libro de relatos. Nel hai unha deformación da realidade facéndonos incluso dubidar se o que estamos lendo é un soño ou é real. Está ambientado no mundo urbano, sórdido e con personaxes marxinais: a violencia e os conflitos para mostrar opresión e miseria están presentes na obra.
Arrabaldo do norte (1964) é unha novela de clara influencia do nouveau roman francés: o personaxe é anónimo e está á busca dun obxectivo impreciso nunca cidade innominada.
Outro autor que comezará a súa andaina literaria coa NNG é Carlos Casares. Nesta corrente podemos incluír dúas obras de Casares: Vento ferido e Cambio a tres. O monólogo interior, a narración obxectiva, a violencia e o sufrimento están presentes nestas obras.
María Xosé Queizán tamén comezará a súa incursión na narración con A orella no buraco seguindo as directrices desta nova narrativa. Nesta novela empregará a técnica da narración obxectiva. Narra, utilizando a técnica do monólogo interior, o deambular dun vagabundo que vai contando o seu pasado.
Poderiamos considerar a novela Adiós María de Xohana Torres (Santiago, 1931) como a última novela encadrada dentro da NNG. Nesta obra céntrase nos problemas de integración dunha familia rural no mundo urbano. Utilizando a técnica do monólogo interior, Maxa, a protagonista, amósanos a súa soidade, desacougo vital e decepción polas circunstancias que lle tocaron vivir e a imposibilidade de superalas.
TEMA 8. O TEATRO GALEGO ENTRE 1936 E 1976: A XERACIÓN DOS 50 E O GRUPO DE RIBADAVIA
O teatro, como os outros xéneros, quedou silenciado durante os primeiros anos da posguerra: quedaba vivo en espectáculos teatrais da man de coros populares. Estas entidades por veces representaban obras en galego de tipo humorístico ou folclórico sobre as cales tamén era exercida a censura. A partir dos anos 50, o teatro presentará tres liñas:
a) Teatro rexionalista: seguirán cun teatro costumista ou coa comedia urbana cultivado por un sector das Irmandades da Fala (autor: Ramón Cabanillas).
b) Tendencia renovadora: continuarán as tendencias modernizadoras (expresionismo, simbolismo...) cultivado na preguerra (Otero Pedrayo ou Fole).
c) Teatro de angustia existencial: pezas existenciais que amosan a anguria, pesimismo. problemas filosóficos... (Manuel María ou Carvalho Calero).
Neste período podemos destacar a Álvaro Cunqueiro coa súa obra O incerto señor don Hamlet, príncipe de Dinamarca, onde ofrece unha nova visión deste coñecido personaxe. Esta obra entraría dentro da tendencia da época por revisar personaxes e obras clásicas.
O TEATRO DA XERACIÓN DOS 50
Algúns autores da Xeración dos 50 cultivaron tamén o teatro, a pesar de que a representación das pezas nesta época era case imposible. Destacaremos neste apartado a Manuel María. Este escritor, aínda que destacou sobre todo en poesía, tamén escribirá teatro. Manuel María decatarase da importancia do teatro como instrumento de concienciación nacional e social, polo que o utilizará como plataforma ideolóxica.
Ademais de Manuel María, podemos nomear a Xohana Torres (mulleres como protagonistas, teatro realista) , M Xosé Queizán e Bernardino Graña (visión crítica sobre o poder do diñeiro e sobre a vida alienada do ser humano no mundo moderno).
O TEATRO INDEPENDENTE E A MOSTRA DE RIBADAVIA
Nos anos 60 hai un rexurdimento co chamado "Teatro independente". Este teatro independente pretende achegar o teatro ao pobo, pensa que o teatro é un labor de equipo, aposta por un teatro itinerante, busca novos métodos e fórmulas e pretende o desenvolvemento pleno dunha dramaturxia galega moderna e comprometida.
A partir do ano 1965 comezan a xurdir novos grupos de Teatro independente (Teatro o Facho será o 1° destes grupos).
En 1973, en Ribadavia, convocouse a I Mostra de Teatro Galego e o I Certame Abrente de textos dramáticos. Durante anos Ribadavia transformaríase en punto de encontro do mundo do teatro galego. Os/as autores/as podían relacionarse entre si, á vez que supoñía un estímulo para a súa creación.
Principais autores do Grupo Abrente:
Hai unha serie de dramaturgos que son á vez escritores, actores, directores... e lograron renovar e consolidar o teatro galego durante os anos 70 e 80. Participaron activamente nas mostras e certames teatrais de Ribadavia.
Este grupo de dramaturgos profesionalizaron o sector; crearon un teatro actual, de calidade e comprometido; exploraron novas fórmulas estéticas (aplicaron os logros do teatro europeo e o clásico); publicaron revistas; crearon premios...
Manuel Lourenzo: traballou intensamente polo teatro, foi actor. escritor, tradutor... e obtivo importantes premios como dramaturgo. Ten unha obra moi abundante (máis de 60 textos) que podemos agrupar en diferentes ciclos:
- Ciclo das mulleres apaixonadas: mulleres apaixonadas e marxinadas por unha sociedade machista.
- Ciclo mítico greco-latino.
- Ciclo mitolóxico galego: na materia de Bretaña buscará unha esperanza de futuro 
- Ciclo do teatro por dentro: o mundo do teatro será o tema principal.
- Ciclo experimental: procura novas formas de expresión.
Euloxio Ruibal: o amor, a morte, a violencia exercida polo poder...son temas presentes ao longo da súa obra. Nel podemos destacar Azos de esguello e Teatro mínimo. Cultivou tamén teatro infantil e xuvenil.
Roberto Vidal Bolaño: home dedicado exclusivamente ao teatro (actor, director, escenógrafo...) e fundador de varias compañías. Destacamos as súas obras Cochos (onde aborda o tema da emigración) e Saxo tenor (onde relata un drama social utilizando a técnica do flashback e utiliza unha linguaxe directa e coloquial). O teatro de Bolaño é innovador, pois asimila e combina elementos da cultura teatral popular galega, da dramaturxia de vangarda e da linguaxe cinematográfica.
TEMA 9. A LITERATURA DO EXILIO ENTRE 1936 E 1976: A POESIA, PROSA E TEATRO.
Coa chegada do franquismo moitos intelectuais galegos van ao exilio. O lugar de acollida será América, sobre todo, Bos Aires, Montevideo e México. Esta grande concentración dinamizou a comunidade galega e reforzou o galeguismo. Estes intelectuais levaron a cabo innumerables iniciativas culturais: fundaron editoriais, xornais, grupos músico-corais, recitais, conferencias, cursos de idiomas...
Centrándonos na POESÍA, este foi o xénero mais cultivado. A temática centrábase en temas vetados en Galicia (polo franquismo) ou en temas específicos da súa condición de cidadáns dun novo país. Entre os poetas deste período destacaremos a:
Luís Seoane: nos seus libros amosa un compromiso ideolóxico nacionalista. Destacamos entre as súas obras Fardel de eisilado. Luís Seoane aposta por unha poesía social e comprometida (abunda o tema da emigración e son escasos os poemas de temática persoal), de estilo realista, sen metáforas e sobria.
Lorenzo Varela: a súa poesía presenta unha gran calidade formal. Os temas máis frecuentes son a saudade da terra, a guerra civil e os personaxes míticos de Galicia. A súa obra máis importante é Lonxe.
Eduardo Blanco Amor: os temas principais da súa obra poética son a soidade e o desengano amoroso.
En canto ao TEATRO, na diáspora atopamos dúas tendencias diferentes:
a) unha de carácter popular, enxebrista e costumista. Pretende evocar a terra afastada (recrear costumes e ambientes) e manter vivo o orgullo de colectividade galega.
b) outra de carácter máis culto, con técnicas e enfoques máis innovadores. Pretenden dotar as súas obras de validez universal formulando situacións que non só eran propias do pobo galego. Destacaremos neste apartado a Castelao, Seoane e Blanco Amor.
Castelao concibe o teatro como un espectáculo integral: reúne texto, escenografía, música e danza. Combina o expresionismo, simbolismo, humorismo e folclore, ten unha inclinación polos/as personaxes populares. A peza Os vellos no deben de namorarse foi estreada en Bos Aires. Trata de tres vellos que queren relacións con tres mulleres novas. Os tres vellos representan os diferentes sectores que configuraban a sociedade galega da época: o burgués de formación universitaria, o fidalgo en decadencia e o labrego rico. Aparecen tamén personaxes simbólicos (como a Morte).
Eduardo Blanco Amor. A maioría da crítica divide a súa obra teatral en dous subxéneros:
a) pezas de realismo costumista: presenta gran calidade nos diálogos e os personaxes pertencen ao mundo rural galego.
b) as farsas: son pezas moi imaxinativas, de ritmo rápido e gran forza expresiva, de influencia do teatro do absurdo europeo, están pensadas para un público culto.
Luís Seoane: podemos destacar a súa peza teatral A soldadeira. Esta é unha peza de tema histórico e social, ambientada na revolución Irmandiña (séc. XV). Co tempo Seoane apostaría por unha nova concepción do teatro: pretende un teatro vivo, que se poida representar en calquera sitio, non elitista e debe afastarse do costumismo e procurar ser válido para todo tipo de público.
Finalmente, na PROSA podemos distinguir, por un lado, a narrativa e, por outro, o ensaio.
· a narrativa da posguerra na diáspora mostra unha preferencia pola temática da guerra civil adoptando un ton de denuncia. Os autores, ademais, achegan as súas experiencias persoais vividas durante a adolescencia e infancia. Destacaremos como autor deste xénero a Ramón Valenzuela.
· ensaio: seguindo o xa emprendido pola Xeración Nós e a Xeración do 25, varios autores do exilio cultivarán este xénero con grande éxito. Neste xénero destacarán Castelao e Seoane:
-Castelado publica en Bos Aires a súa obra Sempre en Galiza (1944), obra fundamental para entender o nacionalismo galego. Neste ensaio Castelao fálanos do federalismo para a reconstrución do Estado español; aclara termos como nación, estado, autodeterminación; fala do galeguismo, da defensa do idioma...
-Luís Seoane: fai estudos e artigos sobre figuras da pintura e das artes galegas.
Como puidemos apreciar, grazas ao labor de todos eles e elas, a cultura galega non só sobreviviu a esta etapa de represión e prohibicións que se estaba a vivir na península, senón que ofreceu algunha das obras máis importantes da nosa literatura.
TEMA 10. A POESÍA DE FINS DO XX E COMEZOS DO XXI. TEMAS E AUTORES DOS 80 E DOS 90, POETAS E TENDENCIAS ACTUAIS MÁIS RELEVANTES
Neste período houbo tres feitos destacables:
a) unha presenza importante de escritoras (aparece tamén a literatura feminista).
b) a convivencia de escritores de distintas xeracións e tendencias.
c) a pluralidade de estilos e temas.
O cambio de rumbo na poesía galega e a Xeración dos 80:
O fin da ditadura e a instauración da Autonomía galega provocou numerosas reformas en todos os ámbitos e, por suposto, influíu directamente no panorama creativo.
O culturalismo: abandónase o socialrealismo e prodúcese unha renovación poética. Un grupo de autores inicia unha poesía denominada culturalista, que manifesta unha gran preocupación formal, un gusto por unha linguaxe culta e un gran coidado na elaboración poética. Volven a empregar, en parte, os metros clásicos, como o soneto ou os versos rimados e de regularidade métrica. En canto á temática, cobra especial importancia o intimismo, a reflexión metaliteraria, os asuntos sociais (cunha visión actualizada) e o culturalismo. É moi significativo neste grupo de autores a presenza de abundantes referencias culturais, como a intertextualidade. Nas súas composicións toman elementos doutras literaturas (portuguesa, española, hispanoamericana, universal...), desde os clásicos grecolatinos ata a época contemporánea. Tamén botan man doutras disciplinas como a mitoloxía, a filosofía, a música, as artes plásticas ou os medios de comunicación. Podemos destacar neste apartado a: Xosé María Álvarez Cáccamo (Praia das furnas), Manuel Forcadela (Ferida acústica de río), Miguel Anxo Fernán-Vello (Do desexo en corpo e sombra).
A poesía do cotián: como unha reacción ao ás veces excesivo rigor formal da liña culturalista, aparece esta corrente que reivindica unha expresión natural (en ocasións mesmo coloquial) que toma como temática preferida a expresión da realidade máis próxima, da vida do día a día. Os autores desta tendencia reflicten tamén desde o intimismo aspectos biográficos, aínda que sen abandonar totalmente unha certa reflexión social. Autores/as: Pilar Pallarés (Entre lusco e fusco), Lois Pereiro (Poesía última de amor e enfermidade) e, sobre todo, Manuel Rivas. Este autor caracterízase por un discurso sinxelo e unha linguaxe directa, aínda que ás veces dotada dunha certa carga simbólica. Algunhas das súas obras principais son Libro do entroido, Balada nas praias do oeste e Costa da Morte blues.
A poesía experimental: unha reacción máis radical fronte ao culturalismo foi a levada a cabo por autores e colectivos que, recuperando en certa maneira o espírito irreverente das vangardas, realizan unha poesía rupturista e experimental. Mostran unha vocación transgresora na recreación da realidade máis próxima, que se converte no centro da súa poesía. A súa obra emprega os recursos da poesía visual, incluíndo debuxos, fotos e outros elementos visuais, formando collages, caligramas ou xogando coa disposición tipográfica. Os autores desta corrente tamén experimentan con experiencias multidisciplinares relacionadas coa música, o vídeo e as artes plásticas. Autores: Xavier Seoane (Poesía visual), os membros do colectivo Rompente (Silabario da turbina, libro colectivo) ou, por exemplo, Antón Reixa (Historia do rock and roll).
A poesía dos 90 e tendencias actuais
Neste década prodúcense unha serie de fenómenos que van influír no rumbo da poesía. Van coincidir escribindo e publicando escritores/as de distintas xeracións, dando mostras da súa calidade. Houbo moitos/as poetas anteriores que non lograron publicar e nesta década conségueno. Hai ademais unha multitude de novos/as poetas, "poetas dos 90", que van dinamizar o panorama poético con recitais, presentacións...Ademais, aparecen grupos poéticos que promoven unha aproximación da poesía ao público (con recitais, festas ao aire libre ou en pubs...). Proliferan os concursos poéticos e xorden canles editoriais novas que facilitan a aparición deste gran número de escritores/as.
Nesta década hai unha presenza feminina moi acusada, amosando unha sensibilidade e unha visión do mundo novas.
Esta xeración aborda temas de sempre pero con novas perspectivas (temas sociais e patrióticos desde puntos de vista como o feminismo, o erotismo, o ecoloxismo, o anticapitalismo...). Coidan a linguaxe, que é frecuentemente directa e coloquial. Son escritores/as apaixonados/as que buscan lectores/as apaixonados/as. Canto á métrica, amosan unha preferencia polo versolibrismo,
Podemos apreciar diferentes liñas poéticas nestes últimos anos, destacaremos:
- poesía de transición: autores/as influenciados/as pola poética dos 80, cunha reflexión transcendental.
- poesía provocadora e contestataria.
- poesía do íntimo e cotián, reflexionando sobre a propia identidade.
- poesía experimental. Por suposto, hai moitos/as autores/as aos que o seu grao de experimentación levounos por outros vieiros, como María do Cebreiro, por exemplo.
O número de poetas deste período é enorme, pero entre eles/as podemos destacar a: Yolanda Castaño (O libro da egoísta), Marilar Aleixandre (Catálogo de velenos), Xosé Miranda (Amantes e viaxeiros), Gonzalo Navaza (A torre da derrota), Lupe Gómez (Pornografía)...
TEMA 11. A PROSA A FINAIS DO SÉC. XX E COMEZOS DO XXI. TEMAS E AUTORES DOS 80 E DOS 90. PROSISTAS E TENDENCIAS ACTUAIS MÁIS RELEVANTES
· ANOS 80
Nos anos 80 prodúcese a consolidación da narrativa en galego. Coa caída do franquismo ábrense novas expectativas, prodúcese un aumento de publicacións en galego (incorporación do galego ao ensino) e un incremento do activismo político que aparecerá reflectido tamén na literatura Neste período hai especial interese por dar a coñecer os autores clásicos e por darlle saída á literatura testemuñalista da guerra civil e posguerra.
Podemos sinalar as distintas tendencias deste período:
-Realismo ruralista e etnográfico: toman como modelo a Ánxel Fole e seguen explorando o imaxinario popular do medio rural galego.
- Narrativa memorialista: está centrada na guerra civil e na posguerra. Destacaremos a Xavier Alcalá e a súa obra A nosa cinza.
-Narrativa histórica: recrea momentos do noso pasado. Podemos incluír neste apartado a Alfredo Conde (Xa vai o grifón no vento).
- Realismo sociolóxico: intenta reflectir os conflitos da sociedade da época.
- Narrativa de xénero: aquí entraría o western, o xénero policial e a ciencia ficción. Crime en Compostela de Carlos Reigosa supuxo o punto de partida do xénero policial.
- Narrativa renovadora e experimental: certas obras rompen coas tendencias dominantes e intentan facer fórmulas narrativas persoais. Destacaremos a Suso de Toro (Polaroid, Trece badaladas...), que coa súa linguaxe transgresora e novas técnicas e temas, seguirá influíndo na seguinte xeración.
- Co inicio da materia de galego na escola, a demanda de libros infantís e xuvenís disparouse. Neste apartado entrarían autores como Paco Martín (Das cousas de Ramón Lamote), Xabier Docampo (Cando petan na porta pola noite) e Fina Casalderrey (Prohibido casar, papá!).
· ANOS 90 E COMEZOS DO SÉCULO XXI
Neste período a narrativa entra nunha nova etapa de consolidación e diversificación temática. Tamén asistimos a un incremento nas publicacións, fúndanse novas editoriais e consolídanse e créanse diferentes premios literarios. Aparecen novas temáticas (narrativa erótica ou policial, por exemplo) e decae a narrativa etnográfica ou ruralista.
A incorporación dun amplo número de mulleres achega unha visión nova. Podemos nomear a Inma López (Aqueles días en que eramos malas), Marilar Aleixandre, Teresa Moure (Herba moura), Rosa Aneiros (Resistencia)...
Nos últimos anos volven rexurdir o conto e o relato breve.
Podemos sinalar as seguintes tendencias na narrativa recente:
- Narrativa de xénero: podemos citar novelas de ciencia ficción, narrativa erótica, novela sentimental, western; pero o xénero de maior difusión será a novela negra. Mencionaremos o tremendo éxito d’A praia dos afogados,  Ollos de auga e O último barco de Domingo Villar (teñen como protagonista ao inspector Leo Caldas e desenvólvense na cidade de Vigo ou arredores). Tamén podemos citar a Diego Ameixeiras (Tres segundos de memoria) ou Pedro Feijoo (Os fillos do mar, Os fillos do lume, Un lume azul).
- Narrativa humorística: moitas veces o humor mestúrase con outros xéneros; ás veces serve como critica social e de costumes (Pedro Feijoo, Morena, perigosa e románica).
- Novela histórica: atopamos novelas históricas, fantásticas ou de aventuras. Neste apartado podemos citar a Xosé Miranda coa súa novela de aventuras Morning star e a Darío Xohán Cabana con Galván en Saor, de temática artúrica.
- Narrativa lírica: está caracterizada por un tratamento poético da linguaxe.
- Narrativa urbana e experimental: neste último apartado podemos incluír os/as autores/as que experimentan coa forma e os temas, buscando novos camiños. O neocostumismo ten en Manuel Rivas (Todo é silencio) un dos seus principais referentes.
- A literatura e xuvenil e infantil continúa incorporando novos autores e autoras, como Agustín Fernández Paz (Cartas de inverno, Aire negro, Corredores de sombras, A neve interminable...), Ledicia Costas (Escarlatina, a cociñeira defunta; Unha estrela no vento...) ou Andrea Maceiras (O que sei do silencio).
TEMA 12. O TEATRO DE FINS DO XX E COMEZOS DO XXI. TEMAS E AUTORES DOS 80 E DOS 90. DRAMATURGOS E TENDENCIAS E COMPAÑÍAS TEATRAIS MÁIS RELEVANTES
Os cambios sociopolíticos e culturais influíron no teatro producindo cambios importantes tanto nos temas como na estética e orientación. Podemos destacar nesta etapa:
- Profesionalismo dalgúns grupos teatrais do período anterior.
- Aparición de novos grupos.
- Creación institucional do Centro Dramático Galego (1984).
- Colección de obras teatrais. Edición de revistas e estudos teatrais.
- Apertura de salas teatrais estables.
O teatro comprometido non será tan belixerante, botará man do humor e a sátira. Existe tamén un teatro histórico, culturalista (reflexión sobre vida/teatro). Temos ademais unha forte presenza do teatro lúdico e o xénero favorito será a comedia.
Aínda que a creación do Centro Dramático Galego supuxo un gran pulo para o teatro, non podemos esquecer a importancia de compañías teatrais como Chévere, Ollomol, Sarabela...
Acontecementos teatrais como A mostra de Ribadavia (creada no período anterior) e a Feira de Teatro de Santiago déronlle forza ao teatro.
Destacaremos neste período autores/as como Xesús Pisón e João Guisán Seijas ademais de Manuel Lourenzo (Fedra, Eléctrica: mitoloxía clásica), Euloxio Ruibal (Zardigot) e Roberto Vidal Bolaño (Saxo tenor), autores xa consagrados na década anterior.
A partir dos anos 90 e despois da celebración do I Encontro do Teatro Profesional, celebrado en Ferrol en 1988, vese a necesidade dunha política teatral.
Neste período podemos destacar a Promoción dos 90, con Cándido Pazó (Raíñas de pedra), Quico Cadaval (O códice clandestino) ou Manuel Núñez Singala (O achado do castro, Comedia bífida). A comedia e a reivindicación serán dous dos principais intereses destes autores.
Finalmente, créase a Escola Superior de Arte Dramática en Galicia (ESAD). Esta institución é fundamental para o desenvolvemento do teatro, promovendo e proxectando a creatividade. Esta institución envolve iniciativas como: formación de traballadores e traballadoras das artes escénicas, organización de seminarios e conferencias...
Outras escolas teatrais sumaranse a esta iniciativa, como a de Narón e Vigo.
No plano editorial, alén do labor da revista Grial, apareceron iniciativas importantes como os Cadernos da Escola Dramática Galega, a revista Casahamlet ou colección Biblioteca do Arlequin.
O número de compañías teatrais medra e as anteriores consolídanse. Destacaremos Chévere, Teatro do Morcego, Rúa viva, Teatro do Atlántico...
Como vemos, o interese, a intelixencia e a paixón da xente relacionada co teatro fai que este non só non desapareza, senón que consiga un lugar destacado na nosa cultura.
